
MINUTI

Il-Minuti tal-Laqgħa Nru 28, li saret fid-9 ta’ Mejju 2023, ġew ikkonfermati.

IĊ-CHAIRPERSON (Onor. Darren Carabott): Ngħaddu mal-ewwel għall-item li jmiss fuq l-aġenda.

EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION

IĊ-CHAIRPERSON:  Kif tafu, għal-lum il-Kumitat approva li jitla’ jixhed is-Sur Yorgen Fenech, u għaldaqstant, jekk hawn qbil u m’hawnx items oħra x’jittellgħu, nistgħu ngħaddu sabiex insejħu lix-xhud fil-kamra.

Sakemm qegħdin nistennew lix-xhud jidħol fil-kamra, xtaqt nikkjarfika punt rigward il-filmati għal din il-laqgħa. Il-ġurnalisti diġà ġew infurmati li saret komunika lid-direttur tal-ħabs sabiex jinġieb illum ġewwa l-Parlament is-Sur Fenech, u kellna talba min-naħa tal-ħabs sabiex ma jkunx hawn videographers, u camera persons fil-kamra minħabba sigurtà. Ovvjament ma kienx hemm oġġezzjoni għal dan min-naħa tal-Kumitat, però bil-patt u l-kundizzjoni li l-ġurnalisti jitħallew jidħlu jirrappurtaw minn ġewwa l-kamra. Fil-fatt, preżenti hawn numru sabiħ ta’ ġurnalisti, però għal din is-seduta mhux se jitħallew jidħlu camera persons.

Ix-xhud wasal u għaldaqstant jista’ jidħol.

Is-Sur Yorgen Fenech, akkumpanjat mill-Avukat Gianluca Caruana Curran u l-Avukat Charles Mercieca, daħal fil-kamra tal-Kumitat.

IĊ-CHAIRPERSON:  Good afternoon.  Malli l-avukati jgħiduli li huma settled inkunu nistgħu nibdew.

Sur Fenech, se tieħu ġurament jew se tagħmel dikjarazzjoni? 

IS-SUR YORGEN FENECH: Ġurament.

IĊ-CHAIRPERSON: Mela se jingħatalek il-ġurament mill-Iskrivana.

DR CHARLES MERCIECA: Mr Chairman, qabel ma jiġi amministrat il-ġurament xtaqna nġibu għall-attenzjoni tal-Kumitat ċerti ċirkostanzi u anke nagħmlu xi punti legali.  Kif tafu, is-Sur Fenech qed jiġi mixli b’delitt quddiem il-Qorti Kriminali, u l-allegat motiv ta’ dan id-delitt huwa s-suġġett li qed jiġi diskuss fil-Kumitat illum. Ġaladarba dawk huma ċ-ċirkostanzi, u din ġiet imsemmija kemm-il darba quddiem il-Qorti Kriminali...  Aħna  kkonsultajna ma’ Erskine May u rajna li dan jispeċifika kif għandu jipproċedi kumitat f’ċirkostanzi partikolari bħal dawn. Fil-fatt Erskine May jgħid ċar u tond li:

“Committees have suspended inquiries in progress because a witness had been charged with criminal offences related to the subject-matter of the inquiry or have decided not to take evidence from particular witnesses in the course of an inquiry because the committee had been informed that the witnesses would also be witnesses in impending criminal or civil proceedings.”.

Dan nonostante l-fatt li ċ-ċirkostanzi li qed nitkellmu fuqhom u li għandu l-Kumitat quddiemu, huma mertu ta’ diversi indaġini, investigazzjonijiet u anke proċeduri ċivili quddiem il-Prim’Awla Sede Kostituzzjonali. Barra minn hekk, aħna xtaqna nġibu dan li jgħid Erskine May għall-attenzjoni tal-Kumitat in vista tal-fatt li huwa direttament applikabbli għal dawn il-proċeduri, bis-saħħa tal-Ordnijiet Permanenti, regolament numru 179. Allura f’dan l-istadju se nkunu qed nitolbu lill-Kumitat sabiex, tenut kont l-istadju tal-proċeduri, ma jeħux ix-xhieda tas-Sur Fenech, jissospendi t-teħid tax-xhieda tas-Sur Fenech, pendenti l-eżitu tal-proċeduri kriminali li hemm il-Qorti. 

IĊ-CHAIRPERSON: Ħalli nibda bl-ewwel punt li għamilt, u ċjoè fejn irrimarkajt li l-allegat motiv huwa dak li qed jiġi diskuss hawnhekk. Kif taf, dan il-Kumitat għandu r-remit tiegħu delineati fl-Ordnijiet Permanenti tal-Parlament, però flimkien ma’ dawk l-Ordnijiet Permanenti dan il-Kumitat għandu l-guidelines ma’ xiex jimxi. Jekk intom, bħala l-avukati tas-Sur Fenech, qegħdin tagħmlu punt dirett fejn qed tgħidu li l-allegat motiv fil-kawża kriminali huwa dak li qed jiġi diskuss hawnhekk, ċjoè l-kuntratti mogħtija minn Enemalta lill-Konsorzju ElectroGas. (Interruzzjonijiet) Ippermettili, Sur Fenech, għax għadek ma ħadtx il-ġurament. Jekk trid tieħu l-ġurament u titkellem għandek id-dritt kollu biex tagħmel hekk. Trid tieħu l-ġurament jew tagħmel id-dikjarazzjoni u titkellem?

DR CHARLES MERCIECA: Kompli b’li kont qed tgħid, Mr Chairman, ħalli nifhem eżatt.

IĊ-CHAIRPERSON: Li qed ngħid jien huwa li dan il-Kumitat qiegħed jiddiskuti r-rapport li għamel l-Awditur Ġenerali fir-rigward tal-kuntratti mogħtija mill-Korporazzjoni Enemalta lill-Konsorzju ElectroGas. Dak huwa l-meritu li fih dan il-Kumitat jista’ jistaqsi u jidħol fuqu, u  ovvjament fuq affarijiet relatati ma’ dak is-suġġett. Issa jekk intom se tinsistu li l-allegat motiv huwa...

DR CHARLES MERCIECA: Sur Chairman, l-allegat motiv m’aħniex aħna li qed nistabbilixxuh jew nallegaw, l-allegat motiv qed jiġi miċħud mis-Sur Fenech, qed jiġi miċħud mid-difiża tas-Sur Fenech, u eventwalment wkoll fil-Qorti se titressaq id-difiża li se tipprova l-innoċenza tas-Sur Fenech. Però l-allegat motiv issemma fil-qorti mill-prosekuzzjoni, u ssemma wkoll f’atti ġudizzjarji l-qorti.  U jien qed nagħmel riferenza għal dawk l-atti. Anke inkwantu l-fatt...

IĊ-CHAIRPERSON: Tista’ forsi tispjega kif issemma? Qed nistaqsi għax dan il-Kumitat mhuwiex edott għall-proċeduri kif intom edotti intom.

DR CHARLES MERCIECA: Dażgur. Issemma wkoll quddiem il-Qorti Kostituzzjonali, il-Prim’Awla Qorti Ċivili Sede Kostituzzjonali.

IĊ-CHAIRPERSON: Jekk tagħtina l-okkju jkun aħjar. 

DR CHARLES MERCIECA: Yorgen Fenech vs Avukat tal-Istat.

IĊ-CHAIRPERSON:  Stenna ftit ħalli nkunu organizzati. Aktar qabel inti għedt li l-allegat motiv huwa relatat m’hawnhekk, u issa morna għall-kawża kostituzzjonali li saret mill-klijent tagħkom, jiġifieri qlibna kawża.

DR CHARLES MERCIECA: Inti staqsejtni fejn issemma l-allegat motiv, u jien se ngħidlek fejn issemma l-allegat motiv.

IĊ-CHAIRPERSON: Jiġifieri qed tagħmel riferenza għal... 

DR GIANLUCA CARUANA CURRAN: Qed nagħmlu riferenza għal xi ħaġa li ntqalet f’din il-kawża.

DR CHARLES MERCIECA: Pereżempju, fir-rikors numru 61/2022 bl-okkju Yorgen Fenech vs Avukat tal-Istat, bid-data tas-7 ta’ Frar 2023, il-qorti qalet li:
  
“Is-suspett kostanti fl-investigazzjoni tat-qtil ta’ Caruana Galizia hu li l-motiv kien biex tiġi eliminata qabel tikxef storja ta’ korruzzjoni relatata mal-proġett tal-ElectroGas li fih kien involut ir-rikorrent.”.

IĊ-CHAIRPERSON: Għandek kopja tagħha?

DR CHARLES MERCIECA: Dażgur. 

IĊ-CHAIRPERSON: Mela għaddilna kopja tagħha, jekk jogħġbok.

DR CHARLES MERCIECA: Ngħaddilek kopja mingħajr noti tiegħi?

IĊ-CHAIRPERSON: Preferibbilment. 

DR CHARLES MERCIECA:  Mela ngħaddilek kopja aktar tard.

IĊ-CHAIRPERSON:  Mela jekk ma jimpurtax nissospendu sakemm tagħtina kopja tagħha ħalli l-Kumitat ikun jista’...  Jekk għandkom xi argumenti oħra, issa huwa ċ-ċans to put them forward.

DR CHARLES MERCIECA: L-iktar argument li xtaqna li nagħmlu quddiem il-Kumitat huwa effettivament dwar dak li jgħid Erskine May u x’jgħidu wkoll il-proċeduri quddiem il-House of Commons tal-Ingilterra, u ċjoè li f’sitwazzjoni analogi, bħaċ-ċirkostanzi li għandkom quddiemkom, il-House of Commons issospendew il-proċeduri. Il-Privileges Committee ġewwa l-House of Commons – u Malta ssegwi l-istess mudell – issospendew. Saħansittra,  il-prassi u l-użanzi quddiem il-House of Commons l-Ingilterra huma... (Interruzzjonijiet)  Kif qed jgħidli s-Sur Fenech ukoll, huwa l-istadju li mhux opportun li fih tittieħed ix-xhieda tiegħu. Is-Sur Fenech għandu kawża l-qorti, liema kawża se tiddetermina l-futur ta’ ħajtu. L-Avukat Ġenerali qed jitlob għomor priġunerija. Ovvjament għomor huwa għomor, u għalhekk il-ġlieda tas-Sur Fenech hija fil-qorti. 

IĊ-CHAIRPERSON: Ma nixtieqx li din tkun trattazzjoni, imma se nagħmel dawn il-kummenti sabiex il-Kumitat ikun edott ta’ dak li intom qed tippruvaw tpoġġu quddiemu.

Intom ikkwotajtu l-Erskine May, però apparti Erskine May, anke għall-finijiet ta’ kif mexa dan il-Kumitat f’din il-leġiżlatura, kien hemm diversi rulings li ngħataw mill-Ispeaker meta qam dan l-argument. U r-rulings dejjem poġġew l-oneru fuq ix-xhud, ovvjament bl-assistenza tal-avukati tiegħu, sabiex jippuntaw b’mod dirett jekk hemmx proċeduri fil-qorti li huma direttament marbutin ma’ dak li qiegħed jinstema’ quddiem il-Kumitat. U jien qed nifhem li dan huwa li intom qed tpoġġu ‘l quddiem. Korrett?

DR CHARLES MERCIECA:  Mr Chairman, dan ir-ruling li qed tirriferi għalih ma nafx x’jgħid, però r-rulings li fittixna aħna sfortunatament ma trattawx din il-materja partikolari li tissemma f’Erskine May, però naf bi tliet rulings partikolari li ngħataw fl-2019 u fl-2020, fejn is-Sedja anke ssospendiet, jew ma ppermettietx dibattitu, minħabba proċessi sub judice.

IĊ-CHAIRPERSON: Jien qed nirriferi għar-rulings li ngħataw din is-sena stess, però la ma tafux bihom, il-Kumitat se jipprovdilkom kopja tagħhom ħalli taraw jekk hux qed tagħmlu l-istess argument.

DR CHARLES MERCIECA: Inti taf b’dawn li semmejnilek?

IĊ-CHAIRPERSON: Trid tgħidli dwar liema xhud kienu, għax l-Ispeaker jagħti diversi rulings. Inti semmejt l-2020 u l-2019, u f’dawk is-sentejn minn jaf kemm ikunu ngħataw rulings.

DR CHARLES MERCIECA: ...investigazzjonijiet fl-omiċidju ta’ Daphne Caruana Galizia.

ONOR. GRAHAM BENCINI: Fuq dan il-kuntratt stess?

DR CHARLES MERCIECA: L-investigazzjonijiet dwar... (Interruzzjonijiet)

ONOR. GRAHAM BENCINI: Meta ntalab ir-ruling?

IĊ-CHAIRPERSON: Taf tgħidli fil-konfront ta’ liema xhud ingħata r-ruling?

DR CHARLES MERCIECA: Qed nitkellmu fuq dibattitu fil-Kamra tad-Deputati.

IĊ-CHAIRPERSON: Fil-Plenarja.

DR CHARLES MERCIECA: Hekk hu. 

IĊ-CHAIRPERSON: Jekk ma jimpurtax se nitolbok issib dawn iż-żewġ rulings u tipprovdihom lill-Kumitat. Min-naħa tagħna aħna se nagħtukom kopja taż-żewġ rulings – jekk m’iniex sejjer żball kien hemm żewġ xhieda li tqajjem il-punt fil-konfront tagħhom –...

ONOR. GRAHAM BENCINI: Qed jgħid tlieta hemm.

IĊ-CHAIRPERSON: F’din il-leġiżlatura kien hawn żewġ xhieda li għamlu, jekk qed nifhem sewwa, argument simili li għamel Dr Mercieca. Se nipprovdulkom kopja tagħhom ħalli taraw jekk intomx qegħdin tagħmlu l-istess punt, u se nitlobkom kopja tal-kawża kostituzzjonali li għamiltu sabiex il-Kumitat jara r-riferenza li għamiltu.

ONOR. GLENN BEDINGFIELD: Dr Mercieca, tista’ jekk jogħġbok tgħidli x’inhi eżattament it-talba tagħkom għax għadni ma fthimtx?

DR CHARLES MERCIECA: It-talba tagħna hija sabiex il-Kumitat, f’dan l-istadju, ma jeħux ix-xhieda tas-Sur Fenech.

IĊ-CHAIRPERSON: Jissospendi x-xhieda, jew iwaqqafha?

DR CHARLES MERCIECA: Jissospendiha.

IĊ-CHAIRPERSON: It-talba hi biex il-Kumtiat jissospendi x-xhieda tas-Sur Fenech.  U pendenti liema proċeduri?

DR CHARLES MERCIECA: L-eżitu tal-proċeduri penali li hemm quddiem il-Qorti Kriminali.

IĊ-CHAIRPERSON: Tajjeb. Jien se nissospendi l-Kumitat biex inkunu nistgħu nfornukom b’kopja tar-rulings li semmejtilkom, u sadanittant nitlobkom sabiex tgħaddulna kopja tal-kawża li għamiltu intom, u anke riferenza taż-żewġ rulings li semmejtu ħalli l-Kumitat ikun jista’ jiddelibera.

Fis-2.27 p.m. il-Kumitat kien sospiż u rriżuma 10 minuti wara.

IĊ-CHAIRPERSON: Nistgħu nerġgħu ngħajtu lix-xhud fil-kamra.

Is-Sur Yorgen Fenech, akkumpanjat mill-Avukat Gianluca Caruana Curran u mill-Avukat Charles Mercieca, reġa’ daħal fil-kamra tal-Kumitat.

IĊ-CHAIRPERSON:  Kif tkunu komdi kemm terġgħu tispjegaw it-talba tagħkom, fis-sens jekk intomx se timxu fuq li pprovdejnilkom...

DR CHARLES MERCIECA: Mr Chairman, jien se nivverbalizzaha t-talba, imbagħad fil-kas nagħmel xi riferenzi għal xi ċirkostanzi li nixtiequkom tieħdu in konsiderazzjoni. 

IĊ-CHAIRPERSON: Tista tivverbalizza.

DR CHARLES MERCIECA: Se nivverbalizza hekk:

“L-avukati Gianluca Caruana Curran u Charles Mercieca, għan-nom tas-Sur Yorgen Fenech, jirrelevaw: Kif jaf ben tajjeb il-Kumitat, is-Sur Fenech jinsab akkużat b’delitt quddiem il-Qorti Kriminali fejn il-movvent tad-delitt, skont il-prosekuzzjoni, huwa proprju l-materja li qed tiġi diskussa quddiem il-Kumitat. Dwar ċirkostanza bħal din li għandu quddiemu l-Kumitat, Erskine May, f’paragrafu 38.25 applikabbli għal dawn il-proċeduri permezz tal-Istanding Orders, jiddisponi:

“Committees have suspended inquiries in progress because a witness had been charged with criminal offences related to the subject-matter of the inquiry or have decided not to take evidence from particular witnesses in the course of an inquiry because the committee had been informed that the witnesses would also be witnesses in impending criminal or civil proceedings.”.

Għaldaqstant, in vista ta’ dak li jiddisponi Erskine May, kif ukoll ir-rulings tal-Ispeaker tal-25 ta’ Novembru 2019, tas-26 ta’ Novembru 2019, u tas-16 ta’ Ġunju 2020, il-Kumitat qed jintalab sabiex f’dan l-istadju, u pendenti l-eżitu tal-proċeduri preżentament sub judice, ma jeħux ix-xhieda tas-Sur Fenech.”.

Dan kollox huwa on the record. Hux hekk?

IĊ-CHAIRPERSON: Hekk hu.

DR CHARLES MERCIECA: It-tliet rulings li għamiltu riferenza għalihom, u li tajtuna kopja tagħhom, ma japplikawx għal dan il-proċess li qed jiffaċċja s-Sur Fenech għal żewġ raġunijiet prinċipali. L-ewwel nett ir-rulings jitrattaw dwar individwi li ma kellhomx proċeduri pendenti b’rabta mas-suġġett li qed jiġi diskuss quddiem il-Kumitat, mentri s-Sur Fenech, kif diġà għedna, huwa mixli b’dellitt quddiem il-Qorti Kriminali, u l-allegat movvent ta’ dan id-delitt huwa s-suġġett li qed jiġi diskuss quddiem il-Kumitat. Jiġifieri għal din l-ewwel raġuni dawn ir-rulings huma inapplikabbli. It-tieni raġuni hi li l-materja li dwarha ngħata r-ruling mill-Ispeaker mhijiex il-materja tat-talba li għandu quddiemu l-Kumitat biex jikkunsidra. Fil-fatt, fir-ruling tiegħu, l-Ispeaker ma jagħmel l-ebda riferenza l għall-proċeduri sub judice, la għall-Erkine May li għadna kif ikkwotajna, u lanqas għar-resolutions tal-House of Commons fir-rigward tat-talba li qegħdin nagħmlu. 

IĊ-CHAIRPERSON: Dr Mercieca, peress li inti għamiltha dwar il-kawżi kollha pendenti, nitolbok tipprovdi lill-Kumitat l-okkju ħalli nkunu ċari fil-kwestjoni kollha fejn intom qed tgħidu li hemm relazzjoni diretta.  Qed nitlob dan biex anke dan il-Kumitat ikollu track record għal liema proċeduri qegħdin tagħmlu riferenza.

DR CHARLES MERCIECA: Kif għedna fil-bidu nett, u anke kif ġie vverbalizzat, jekk m’iniex sejjer żball, il-proċeduri li hemm quddiem il-Qorti Kriminali...

IĊ-CHAIRPERSON: Mela rridu nżidu “kriminali” għax fil-verbal ma ntqalitx din il-kelma.

DR CHARLES MERCIECA: L-att tal-akkuża huwa 17/2021. 

IĊ-CHAIRPERSON: Dr Mercieca qabel issospendejna inti għamilt riferenza għal proċeduri penali, però fil-verbal ma wżajtx il-kelma “penali”, imma għedt wżajt il-kelma “proċeduri”. Jiġifieri jien qed nagħmillek hekk sabiex nikkjarifikaw jekk inti tridx tillimita ruħek għal dawk li huma fir-rigward penali, jew inkella għall-proċeduri kollha li jista’ jkun hemm, inkluż kostituzzjonali u ċivili.

DR CHARLES MERCIECA: Il-verbal qed jagħmel riferenza għall-proċeduri li hemm sub judice li huma relatati mas-suġġett li qed jiġi diskuss quddiem il-Kumitat. F’dan il-każ partikolari jinzerta hemm, kemm proċeduri penali, kif ukoll proċeduri ċivili. Fil-fatt hemm anke kawża ċivili pendenti quddiem il-qrati kostituzzjonali.

IĊ-CHAIRPERSON: Mela, jekk jogħġbok, agħtina  l-okkju ta’ dawn il-kawżi.

DR CHARLES MERCIECA: Il-kawża kriminali hija “Republika ta’ Malta vs Yorgen Fenech” bin-numru 17/2021. 

IĊ-CHAIRPERSON: Imbagħad hemm “Yorgen Fenech vs Avukat tal-Istat” bin-numru 61/2022, li tajtuna qabel. Naqblu?

DR CHARLES MERCIECA: Hekk hu. Apparti li dak il-proċess għadu sub judice, saret riferenza għalih peress li d-domanda tiegħek, Mr Chairman, kienet fejn issemma l-movvent il-qorti, b’rabta ma’ dak li qed jiġi diskuss quddiem il-Kumitat.  U aħna għamilnilek riferenza għal fejn jissemma eżatt. 

IĊ-CHAIRPERSON: Iva.

DR CHARLES MERCIECA: Fil-kumpilazzjoni tal-provi, li llum il-ġurnata waslet għall-preżentata tal-att tal-akkuża kontra s-Sur Fenech, il-prosekuzzjoni kkumpilat provi, u qed tiddikjara li bi ħsiebha tippreżenta u tuża dawn il-provi kontra s-Sur Fenech fil-ġuri tiegħu, u li għandhom x’jaqsmu mas-suġġett li qed jiġi diskuss quddiem il-Kumitat. 

IĊ-CHAIRPERSON: Il-kumpilazzjoni quddiem min qiegħda? 

DR CHARLES MERCIECA: Il-kumpilazzjoni kienet quddiem il-Maġistrat Rachel Montebello, u llum il-ġurnata tinsab quddiem il-Qorti tal-Appell Kriminali Sede Superjuri. 

IĊ-CHAIRPERSON: Dawk it-tlieta hemm?

DR CHARLES MERCIECA: Hemm ukoll proċeduri pendenti quddiem il-Qorti Ċivili Prim’Awla Sede Kostituzzjonali, bl-ismijiet “Rosette Thake et vs Avukat tal-Istat” bin-numru 438/2021.

IĊ-CHAIRPERSON: U s-Sur Fenech huwa parti fiha?

DR CHARLES MERCIECA: L-ElectroGas huwa l-mertu...

IĊ-CHAIRPERSON: Mertu jew parti fil-kawża?

DR CHARLES MERCIECA: Mertu.

IĊ-CHAIRPERSON:  Jiġifieri ma ġiex ammess parti fil-kawża.

DR CHARLES MERCIECA: Le.

IĊ-CHAIRPERSON: Jiġifieri l-kawżi huma dawk l-erba’ li semmejt.  Korrett?

DR CHARLES MERCIECA:  Iva.

IĊ-CHAIRPERSON: Qed nifhem li għadkom tinsistu fuq it-talba għas-sospensjoni li vverbalizzajtu aktar qabel. Għalhekk, jekk ma jimpurtax se nitlobkom toħorġu ftit mill-kamra sakemm aħna, il-Membri tal-Kumitat, nitkellmu ftit bejnietna dwar il-kwestjoni.

DR CHARLES MERCIECA: Biex inkunu ċari, t-talba hi sabiex f’dan l-istadju ma titteħidx ix-xhieda tas-Sur Fenech. 

IĊ-CHAIRPERSON: Qed nifhem li ġaladarba qegħdin tagħmlu din l-insistenza f’dan l-istadju, ifisser li ġaladarba dawn l-erba’ jinqatgħu, jiġu res judicata, is-Sur Fenech lest li jiġi quddiem dan il-Kumitat jirrispondi għad-domandi.

DR CHARLES MERCIECA: Jerġa’ jiġi mistieden minn dan il-Kumitat u jirrispondi għal dak li jkun hemm bżonn.

IĊ-CHAIRPERSON: Mela hija ċara. Jekk jogħġobkom nitlobkom toħorġu ftit mill-kamra sabiex il-Kumitat ikun jista’ jiddelibera fuq it-talba tagħkom għas-sospensjoni. Ovvjament se ngħajtulkom biex terġgħu tidħlu malli jkun hemm deċiżjoni mill-Kumitat. Il-laqgħa mhijiex sospiża, jiġifieri we are still in session.

Fis-2.59 p.m. is-Sur Yorgen Fenech, flimkien mal-assistenti legali tiegħu, ħareġ barra mill-kamra tal-Kumitat.

IĊ-CHAIRPERSON: It-talba li għandna quddiemna hija ċara. Ix-xhud għamel riferenza għall-erba’ proċeduri li bħalissa għandu quddiem il-qorti u li għadhom mhumiex res judicata, jiġifieri għadhom ma nqatgħux darba għal dejjem mill-qorti. It-talba hi li dan il-Kumitat jissospendi x-xhieda tas-Sur Fenech sakemm ikun hemm dawn l-erba’ proċeduri maqtugħa darba għal dejjem. 

Dan il-Kumitat qatt ma kellu din iċ-ċirkostanza, almenu f’din il-leġiżlatura. Se nagħmel riferenza għall-kawża li ppreżentawlna kopja tagħha, u ċjoè “Yorgen Fenech vs Avukat tal-Istat”, fejn waħda mill-premessi tgħid hekk, u se nikkwota:

“Is-suspett kostanti fl-investigazzjoni tat-qtil ta’ Caruana Galizia hu li l-motiv kien biex tiġi eliminata qabel tikxef storja ta’ korruzzjoni relatata mal-proġett tal-ElectroGas li fih kien involut ir-rikorrent.”.

Dik hija l-kwotazzjoni li wżaw huma, u qed jgħidu li direttament qiegħda tagħmel riferenza għal ElectroGas fil-kawża kostituzzjonali li hemm pendenti l-qorti; waħda minnhom, għax hemm oħrajn li qed jgħidu li huma relatati.  Jien naħseb li f’dan l-istadju l-Kumitat għandu jgħaddi sabiex jissospendi x-xhieda tas-Sur Yorgen Fenech sakemm jingħataw dawn is-sentenzi, imbagħad il-Kumitat ikun jista’ jisma’ x-xhieda tiegħu meta dawn il-proċeduri jkunu eżawriti. Hawn qbil? 

ONOR. GLENN BEDINGFIELD: Naqblu.
IĊ-CHAIRPERSON: La hawn qbil nitlob li jidħol lura x-xhud. 

Fit-3.02 p.m. is-Sur Yorgen Fenech, akkumpanjat mill-Avukat Gianluca Caruana Curran u l-Avukat Charles Mercieca, reġa’ daħal fil-kamra tal-Kumitat.

IĊ-CHAIRPERSON:  Il-Kumitat wasal għad-deċiżjoni li jilqa’ t-talba tagħkom għas-sospensjoni sakemm dawn il-proċreduri jkunu ġew meqjusa res judicata, jiġifieri maqtugħa darba għal dejjem fil-qrati tagħna. Jekk jinqatgħu f’din il-leġiżlatura, u dan il-Kumitat ikun għadu ppresedut minni, żgur li nkun irrid li nisimgħu x-xhieda tas-Sur Fenech, dment li jkun iddeċieda hekk dan il-Kumitat. 

F’dan l-istadju x-xhieda tiegħek, Sur Fenech, m’iniex se ngħid li ġiet sospiża għax lanqas għadek ħadt il-ġurament... Nerġgħu ngħajtulek ġaladarba jkun hemm dawn il-proċeduri deċiżi. Grazzi talli ġejtu.

Fit-3.04 p.m. is-Sur Yorgen Fenech u l-assistenti legali tiegħu rtiraw mill-kamra tal-Kumitat.

IĊ-CHAIRPERSON:  Naħseb li għal-lum nistgħu naġġornaw hawnhekk, però qabel nagħlqu, kemm bħala President tal-Kumitat kif ukoll bħala Membru Parlamentari, bilfors ikolli nikkummenta u ngħid li hija xi ħaġa eċċezzjonali li għandna l-mod ta’ kif u fejn jintnefqu t-taxxi tal-poplu Malti jiġu diskussi fil-qrati kriminali ta’ pajjiżna minflok hawnhekk.  Dan qatt u qatt ma għandu jkun f’pajjiż normali. Dan huwa l-mument opportun sabiex il-Kumitat jitkellem u għaldaqstant nistaqsi jekk hawnx kummenti.

L-Onor. Bedingfield.

ONOR. GLENN BEDINGFIELD: M’iniex se nikkummenta fuq dak li għedt, Mr Chairman, għax ma naħsibx li jimmerita kumment. Nistaqsi biss jekk aħniex se niltaqgħu l-ġimgħa d-dieħla, u jekk iva, liema xhud se ntellgħu.

IĊ-CHAIRPERSON:  L-Onor. Ellul.

ONOR. ANDY ELLUL (Segretarju Parlamentari għad-Djalogu Soċjali): Biex inżid ma’ dak li għedt int, Sur Chairman, jien nibqa’ nittama – u naħseb li l-kollegi tiegħi jikkondividu ma’ dan il-ħsieb – li dan il-Kumitat jibqa’ wieħed li l-mansjoni tiegħu tiġi osservata u qatt ma jinbidel f’ballun politiku.

IĊ-CHAIRPERSON: Dwar dak kulħadd jaqbel. 

Se naġġorna l-Kumitat għall-ġimgħa d-dieħla. Ovvjament in-naħa tal-Oppożizzjoni kienet qed taħseb li se tkompli bl-istess xhud, għax f’sessjoni waħda żgur li ma kenitx se tlesti, u għaldaqstant se nirregolaw ruħna fir-rigward tax-xhud li jmiss quddiem dan il-Kumitat u nikkomunikaw l-isem aktar ‘il quddiem. Il-Kumitat huwa aġġornat għal bħal-lum ġimgħa fis-2.00 p.m.  Nirringrazzjakom.

Fit-3.06 p.m. il-Kumitat aġġorna.

